
Нобэрэ
пщэдейрэ

Зыгъэхьэзырар
ЖЬЭКIЭМЫХЪУ 

Маринэщ.

ХьэмаскIэр  хьэ  зэщIэгъавэщ.
Лъэпкъ Iущыгъэ:

Бахъсэн щIыналъэм мэкъумэш хозяйствэмкIэ и 
управленэм дызэрыщигъэгъуэзамкIэ, къуажэ дэс-
хэм я зэфIэкI псори ирахьэлIэ гъэ псом зэгугъуа 
бжьыхьэсэ гъавэмрэ гъатхасэмрэ кIэрыхун шэу 
зэрыIуахыжыным.

ПСОМ япэ бжьыхьэсэ хьэпцIийр кърихьэлIэжащ 
 Бахъсэнёнкэ щыщ бэджэндрылажьэ Батыр Вадим. 
Абы иIыгъ гектар 25-м зы гектарым хуэзэу центнер 38 
- 39-рэ къытрихащ.

Районым бжьыхьэсэ гуэдзу гектар мини 4-м щIигъу 
иIэщ. Иджыпсту и гуащIэгъуэу хэгъуэр йокIуэкI. Гектар 
къэс къытрах центнер 40-м нэблагъэ. Псыхъурей щыщ 
УэнащIэ Мусэ (бэджэндрылажьэщ) мы гъэм гуэдзу 
гектар 42-рэ иIащ икIи ар и чэзум Iуихыжащ, гектар 
къэс центнер 41-рэ къытрихыу. Абы зыкъыкIэригъэ-
хуакъым гектар 30 зыIыгъа Бахъсэнёнкэ щыщ арен-
датор Джатокъуэ Руслан, Гергоков Атмир (Бахъсэнён-
кэ), Тенджыз Аслъэн (Куба), Къетыкъуэ Азрэталий 
 (Бахъсэнёнкэ), Тау Ратмир (Кышпек) сымэ.

ЩIыналъэм гъатхасэ гуэдзу иджыри гектари 144-рэ, 
хьэпцIийуэ гектар 780-м щIигъу иIэщ. Ари щIадзауэ 
 Iуахыж, тIуми зэхуэдэу зы гектарым центнер 33 - 35-рэ 
къытрах. МэкъумэшыщIэхэр зыхуеину мэкъумэш 
 техникэхэмкIэ тэмэму къызэгъэпэщащ. Псом ящхьэр 
уэлбанэ кIыхь къытемыхъуэу гъавэр Iухыжынымрэ 
ахэр гъавэ гъэтIылъыпIэхэм щIэгъэзэгъэнымрэщ.

Хьэцэпэцэм кIэщIу къыкIэлъыкIуэнущ нартыхумрэ 
сэхуранымрэ. Дыгъэри уэшхри и чэзум зыгъуэта 
 гъавэм бэвагъкIэ щогугъ.

ЖАНХЪУЭТ Зузэ.

Урысейм экономикэ и лъэны-
къуэкIэ нэхъ жыджэру ис цIыху-
бэм ятепщIыхьмэ, мин къэс ипо-
текэ щIыхуэу 27-рэ хуозэ. 2016 
гъэм цIыху миным щыщу 10-рат 
псэупIэ щхьэкIэ щIыхуэ къэзы-
щтэр. 

ДИ къэралым кредит къэщтэнкIэ 
япэ щищар Юграращ (Ханты-Ман-
сийскэ автоном округырщ) - нэгъабэ 
лъандэрэ цIыху миным хуэзэу 
 кредиту 44,8-рэ щатащ абы. ЕтIуанэ 
увыпIэр лъысащ нэхъапэм псом япэ 
ита Ямалым. Арктикэ щIыналъэр 
къапщ тэмэ, абы и цIыху миным 
хуэзэу ику иту ипотекэ къащтащ 
43,2-м. Ещанэ увыпIэр зыIыгъри 
ищхъэрэ щIыналъэхэм ящыщщ - 
Тюмень а бжыгъэр 42,2-рэ щохъу. 

Абыхэм къакIэлъокIуэ Новоси-
бирск областымрэ Чувашиемрэ - 
38,7-рэ, 38,6-рэ. Унэ щхьэкIэ щIыхуэ 
нэхъыбэ къэзыщтэхэм ящыщщ Ма-
гадан, Удмуртие, Пермь, Архан-
гельск, Коми щIыналъэхэр. Лэ жьа-
кIуэ миным хуэзэу 38,1-м щегъэ-
жьауэ 36,6-м нэс къэрал мылъку 
яIыгъщ. 

Экспертхэм къызэралъытамкIэ, 
зи къару къигъэгугъэжхэм я бжы-
гъэр зы илъэсым къриубыдэу нэ-
хъыбэ хъуащ. Абы ущымыгуфIы-
кIынкIэ Iэмал иIэкъым. 

ЩIыхуэ къащтэурэ унэ къэзыщэху 
цIыху нэхъ мащIэ здэщыIэр Ин-
гушращ - зы миным хуэзэу 5,3-м 
кре дит яIыгъыу аращ. Иужь итхэм я 

ОНФ жылагъуэ зэщIэ-
хъееныгъэм къыхилъхьа -
уэ екIуэкI «ЛIыхъужьхэм я 
цIэхэр - школхэм» урысей-
псо проектыр хуабжьу сэ-
бэп хъуащ Сочэ къалэм, 
ТIуапсы щIыналъэм щып-
сэу ди лъэпкъэгъухэм я 
дежкIи. 

А IУЭХУМ ипкъ иткIэ, Крас-
нодар щIыналъэм и курыт 
еджапIэ зыкъомым адыгэ 
лIыхъужьхэм я цIэхэр фIа-
щыжащ. Псалъэм къы-
дэкIуэу жыпIэмэ, Сочэ къа-
лэм и Лазаревскэ районым 
ит школ зыбжанэм Совет 
 Союзым и ЛIыхъужьхэм я 
цIэхэр илъэс блэкIахэм фIа-
щу ирагъэжьащ а Iуэхур. 
Абы щыгъуэм Калараш 
Дмитрий и цIэр фIащащ 
школ №80-м, 75-нэм хуа-
гъэфэщащ Малышев 
Алексей и цIэр, №83-м - 
Языджан Давид, №99-м 
Тормахов Дмит рий сымэ. 
Абыхэм ящыщт Совет Сою-
зым и ЛIыхъужь Ачмыжь 
 Айдэмыр - абы и цIэр зэрехьэ 

ШыщхьэуIум и 17,
гъубж

Латвием и къалащхьэ 
Ригэ и махуэщ

Индонезие Республикэм 
и щхьэхуитыныгъэм и ма-
хуэщ

1771 гъэм Екатеринэ ЕтI-
уанэм и указкIэ Къэбэрдей 
цIыхубэм Щытхъу тхылъ 
къаритащ.

1812 гъэм пащтыхь Алек-
сандр Езанэм урысыдзэм и 
командующэ нэхъыщхьэу 
игъэуващ Кутузов Михаил.

1903 гъэм Пулитцер Джо-
зеф игъэуващ и цIэр зе зы-
хьэ саугъэт, литерату рэм, 
журналистикэм, му зы кэм, 
театрым ехъулIэныгъэш-
хуэхэр къы щызыхьхэм ира-
тыну. Иджыпсту ар саугъэт 
нэхъ лъапIэхэм щыхабжэ 
США-м.

1928 гъэм Москва къалэм 
«Динамо» стадионыр къы-
щы зэIуахащ.

1934 гъэм СССР-м и Тха-
кIуэхэм я зэгухьэныгъэм и 
япэ съездыр зэхэтащ.

1961 гъэм СССР-м къы-
щызэрагъэпэщащ граж-
дан зыхъумэжыныгъэмкIэ 
IэнатIэр.

1977 гъэм «Арктика» со-
вет мылкъутэ кхъухьыр, зы 
къэралми апхуэдэ хузэ-
фIэмыкIауэ, ЩIым и Ищ-
хъэрэ полюсым нэсащ.

1988 гъэм Ныкъуэдыкъуэ-
хэм я урысейпсо зэгухьэны-
гъэр къызэрагъэпэщащ.

Дунейпсо гроссмейстер, 
дунейм шахматымкIэ и 
чемпион Ботвинник Миха-
ил къызэралъхурэ илъэси 
110-рэ ирокъу.

Къэрал, жылагъуэ лэ-
жьакIуэшхуэ, Мысырым 
щыщ адыгэлI, мамыры-
гъэр хъумэнымкIэ Дуней-
псо, Ленин саугъэтым и 
 лауреат Хъалид (Жэмбей) 
Мухьэдин къызэралъхурэ 
илъэс 99-рэ ирокъу.

Филологие щIэныгъэхэм 
я доктор, АКъУ-м и профес-
сор, КъШР-м щIэныгъэхэм-
кIэ щIыхь зиIэ и лэжьакIуэ 
Тхьэркъуахъуэ Инус къы-
зэралъхурэ илъэс 93-рэ 
ирокъу.

Урысей актёр, режиссёр, 
егъэджакIуэ, СССР-м и 
цIыхубэ артист Табаков 
Олег къызэралъхурэ илъэс 
86-рэ ирокъу.

Урысей актёр, режиссёр, 
сценарист, жылагъуэ лэ-
жьакIуэ, УФ-м и цIыхубэ 
 артист Губенкэ Николай 
къы зэралъхурэ илъэс 80 
ирокъу.

УэрэджыIакIуэ цIэрыIуэ, 
СССР-м и цIыхубэ артист 
Магомаев Муслим къызэ-
ралъхурэ илъэс 79-рэ 
 ирокъу.

Америкэм щыщ актёр, ре-
жиссёр, продюсер, «Ос-
кар» саугъэтыр зыхуагъэ-
фэща Роберт де Нирэ и 
ныбжьыр илъэс 78-рэ 
 ирокъу.

Философие щIэныгъэхэм 
я доктор, КъШКъУ-м и про-
фессор, КъШР-м щIэны-
гъэхэмкIэ щIыхь зиIэ и 
лэжьакIуэ, ЩIДАА-м и ака-
демик Абдокъуэ Ста-
нислав и ныбжьыр илъэс 
75-рэ ирокъу.

Тхыдэ щIэныгъэхэм я док-
тор, КъБКъУ-м и профес-
сор Куэш Мырзэбэч и ныб-
жьыр илъэс 69-рэ ирокъу.

Урысей фигуристкэ, УФ-м 

ПсэукIэр  ирагъэфIэкIуэн  папщIэ
къащтэ  щIыхуэр  нэхъыбэ  мэхъу

етIуанэщ Дагъыстэныр - 6,2-рэ, абы 
къыкIэлъыкIуэр Кърымырщ - 8,8-рэ. 

Къэбэрдей-Балъкъэрым и цIыху 
миным щыщу 10,8-м кредиткIэ унэ 
къащэхуащ. Ди щIыналъэр абыкIэ 
иужь итхэм я еплIанэщ. 

Я псэукIэр ирагъэфIэкIуэн пап -
щIэ Урысейм ику иту сом мелуани 
2,8-рэ щIыхуэу къыщащтэ. Унэ уасэу 
ахъшэ нэхъыбэ къэзыщтэр, дауи, 
Москва дэсхэращ - ику иту сом мел-
уани 6, Москва областым сом мел-
уани 4,2-рэ къыщащтэ. Ахъшэ нэхъ 
мащIэкIэ унэ къыщащэхуфыр Шэ-
шэнращ (сом мелуан 0,97-рэ), абы 
къыкIэлъокIуэ Ингушыр (1,02-рэ). 
Абы ипкъ иткIэ, блэкIа илъэс ны-
къуэм Урысейм ипотекэ кредиту мин 
759-рэ къыщащтащ, ар нэгъабэ 
елъытауэ процент 45-кIэ нэхъыбэщ. 
Сом бжыгъэкIэ къэбгъэлъагъуэмэ, 
2021 гъэм и накъыгъэм сом трил-
лиони 2,15-рэ ирикъуат. Иджы ар 
процент 70-кIэ нэхъыбэщ нэгъабэ 
къэрал мылъкум щыщу щIыхуэу 
 къащтам нэхърэ. 

НЭЩIЭПЫДЖЭ  Замирэ. 

спортымкIэ щIыхь зиIэ и 
мастер, Ванкувер (Канадэ) 
2010 гъэм щекIуэкIа щIы-
махуэ Олимп джэгухэм жэз 
медаль къыщызыхьа Дом-
нинэ Оксанэ и ныбжьыр 
илъэс 37-рэ ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-
дус 26 - 27-рэ, жэщым гра-
дус 18 - 20 щыхъунущ.

ШыщхьэуIум и 18, 
бэрэжьей

Урысейм и Географым и 
махуэщ. 1845 гъэм къы-
зэрагъэпэщащ Урыс гео-
графие зэгухьэныгъэр.

Азербайджанымрэ Къэ-
захъстанымрэ щагъэлъа-
пIэ я гъунапкъэхъумэ дзэ-
хэм я махуэр

Таджикистаным и меди-
цинэ лэжьакIуэхэм я ма-
хуэщ

1682 гъэм Урысей па-
щтыхьыгъуэм и тет хъуащ 
Пётр Езанэр. 

1782 гъэм Санкт-Петер-
бург къалэм къыщызэIуа-
хащ Пётр Езанэм и фэеп-
лъыр (иужькIэ «Гъуап лъэм 
къыхэщIыкIа шууей» зы-
фIащар).

1787 гъэм Урысейм щы-
япэу рабочэхэм я демон-
страцэ щекIуэкIащ Санкт-
Петербург. Пащтыхь гуащэ 
Екатеринэ ЕтIуанэм хуэт-
хьэусыхэну къызэхуэсат 
ухуакIуэ 400.

1900 гъэм урыс инженер 
Перский Константин япэу 
къигъэсэбэпащ «телевиде-
нэ» псалъэр. 

1920 гъэм США-м и кон-
ституцэм зэхъуэкIыныгъэ 
халъхьащ, цIыхубзхэми Iэ 
яIэтыну зэрыхуитыр къы-
щыгъэлъэгъуауэ.

1941 гъэм КъБР-м тхьэ-
махуэ щIыхьэху щекIуэ-
кIащ. Абы хэтахэм къалэ-
жьа сом мин 300-р Зы-
хъумэжыныгъэм и фондым 
халъхьащ.

1966 гъэм Мазэм и щхьэ-
фэм сурэт трихащ НАСА-м 
абы хуэщIауэ иутIыпща 
Iэмэпсымэм икIи ахэр 
ЩIым къигъэхьыжауэ щы-
тащ.

1991 гъэм Горбачёв Миха-
ил Форос (Кърым) щыIэ 
 зыгъэпсэхупIэм къыдэкIы-
ну хуимыту даубыдат къэ-
ралым зэхъуэкIыныгъэхэр 
ще зыгъэкIуэкIыну зи мура-
дахэм. 

Нэмыцэ дипломат, адыгэ-
хэм я псэукIэ-зэхэтыкIэм 
 тетхыхьа Олеарий Iэдэм 
къызэралъхурэ илъэс 421-
рэ ирокъу.

Совет композитор цIэры-
Iуэ, уэрэджыIакIуэ Мигуля 
Владимир къызэралъхурэ 
илъэс 76-рэ ирокъу.

УсакIуэ, КъБР-м щэнхаб-
зэмкIэ щIыхь зиIэ и 
лэжьакIуэ Вындыжь Ма-
рие къыщалъхуа махуэщ.

Мэкъумэш щIэныгъэхэм 
я доктор, прунж гъэкIыным 
елэжь щIэныгъэ центрым и 
унафэщI Хъурум Хьэзрэт 
и ныбжьыр илъэс 64-рэ 
ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-
дус 28 - 29-рэ, жэщым гра-
дус 20 - 21-рэ щыхъунущ.

ЕджапIэхэм адыгэ
лIыхъужьхэм я цIэхэр фIащ

1976 гъэ пщIондэ илъэ-
сибгъу еджапIэу КIыщмей 
Иным дэта, иджы курыт 
еджапIэ хъуа школым.

ТекIуэныгъэ Иныр илъэс 
75-рэ щрикъум ирихьэлIэу 
иджыри еджапIэ зыбжанэм 
хуащIауэ щытащ апхуэдэ 
щIыхь. Абыхэм щыла жьэ-
хэмрэ жылагъуэмрэ я жэр-
дэмыр къалэ унафэщI хэм 
даIыгъри, фронтым Iута -
хэм, тылым зи гуащIэ ще-
мыблэжахэм, егъэ джэ ны-
гъэ, щэнхабзэ, узыншагъэр 
хъумэ нымкIэ IэнатIэхэм я 
лэ жьа кIуэхэм, творческэ, 
щIэныгъэ интеллигенцэм, 
жы ла гъуэ Iуэху хэм жыджэру 
хэтахэм я цIэхэр школхэм 
фIащащ. 

Хы ФIыцIэ Iуфэм Iус 
адыгэ хэр иригушхуэу я лъэп-
къэгъу зыкъомым я цIэхэр 
иджы зэрахьэ Сочэ и школ-

хэм. Апхуэдэу, Хьэжыкъуэ 
дэт 94-нэ курыт еджапIэм 
Тхьэгъуш Исмэхьил и цIэр 
зэрехьэ, Ачмыжь Хьисэ и 
цIэр фIащащ Махуэпс дэт 
79-нэ школым,  Хъущт Мэ-
жид и цIэкIэ щытщ школ 
№93-р (Ашэ). 

ТIуапсы щIыналъэм хиу-
быдэ жылэхэм дэт школищ-
ми зэрахьэ хы ФIыцIэ Iуфэм 
Iус адыгэхэм къахэкIа лIы 
щэджащэхэм я цIэхэр: Гер-
гиевскэм дэт школми фIа-
щащ Совет Союзым и ЛIы-
хъужь Тхьэгъуш Исмэхьил и 
цIэр, Агуй-Шапсыгъым и 
школым щIэныгъэ-селек-
ционер цIэрыIуэ Тхьэгъуш 
Нухь и цIэр зэрехьэ, зауэмрэ 
лэжьыгъэмрэ я ветеран 
Щхьэ лахъуэ Ахьмэд и цIэр 
хуагъэфэщащ Псыбей 
курыт школым. 

ШЫПШ  Даянэ.

КъБР-м и Iэтащхьэ КIуэкIуэ Казбек 
шыщхьэуIум и 13-м иригъэкIуэкIащ 
 «инвестицэ сыхьэт» зэIущIэр. Абы щы-
тепсэлъыхьащ республикэм и эконо-
микэм мылъку къыхегъэлъхьэным теу-
хуауэ ще кIуэкI лэжьыгъэхэм, абы и 
лъэны къуэкIэ щыIэ щытыкIэр егъэфIэ-
кIуэ нымкIэ щыIэ хэкIыпIэхэм.

ЗЭIУЩIЭМ хэтащ КъБР-м и Прави-
тельствэм и УнафэщI Мусуков Алий, 
 КъБР-м и Iэтащхьэм и Администрацэм и 
УнафэщI Къуэдзокъуэ Мухьэмэд, 
 КъБР-м и Правительствэм и УнафэщIым 
и япэ къуэдзэ Говоров Сергей, КъБР-м и 
Правительствэм и УнафэщIым и къуэдзэ 
Хъубий Марат, экономикэ зыужьыны-
гъэмкIэ министр Рахаев Борис, лэжьы-
гъэмрэ цIыхухэм социальнэ и лъэны-
къуэкIэ къащхьэщыжынымкIэ министр 
Асанов Алим, ухуэныгъэмрэ псэупIэ-ком-
мунальнэ хозяйствэмкIэ министр Бэрбэч 
Алим, транспортымрэ гъуэгу хозяйствэм-
кIэ министр ДыщэкI Аслъэн, цIыхухэр 
егъэджэнымкIэ, щIэныгъэмрэ щIалэгъуа-
лэм я IуэхухэмкIэ министр Езауэ Анзор, 
узыншагъэр хъумэнымкIэ министр Къа-
лэбатэ Рустам, щэнхабзэмкIэ министр 
Къумахуэ Мухьэдин, мэкъумэш Iэна-
тIэмкIэ министр Сыжажэ Хьэсэн, щIы, 
мылъку  зэхущытыкIэхэмкIэ министр 
 Тэхъу Аслъэн, курортхэмрэ туризмэмкIэ 
министр ЩоджэнцIыкIу Мурат, про мыш-
ленностымкIэ, энергетикэмрэ сатумкIэ 
министрым и къалэнхэр зыгъэзащIэ КIа-
рэ Елдар, бжыгъэр зи лъабжьэ зыу жьы-
ныгъэмкIэ министрым и къалэнхэр зыгъэ-
защIэ Бозий Аскэр.

Къэбэрдей-Балъкъэрым и Iэтащхьэм 
къыхигъэщащ республикэм инвестицэ -
хэр къыхегъэлъхьэныр зыхуэгъэпсар ди 
экономикэр къэгъэщIэрэщIэжыныр, хьэ-
рычэт IэнатIэ мыинымрэ курытымрэ зе-
гъэужьыныр, улахуэфI къыщахь Iэна-
тIэщIэхэр ди цIыхухэм папщIэ къызэIу-
хыныр арауэ зэрыщытыр.

ЗэIущIэм хэIущIыIу щащIащ мы зэ-
маным инвестицэ проектхэр щагъэзащIэ 
унэтIыныгъэхэр: ахэр мэкъумэш Iэна-
тIэрщ, промышленностырщ, энергети-
кэрщ, IT-технологиехэрщ, туризмэрщ. 
Инвестицэ Iуэхухэр пхыгъэкIыным щынэ-
хъыщхьэу щIыналъэм и Iэтащхьэм къи-
гъэлъэгъуащ республикэм иIэ ресурсхэр 
фейдэ нэхъыбэ къапэкIуэу къэгъэсэ бэ-
пыныр, инвестицэ зыхебгъалъхьэ хъуну 
щIыпIэхэр республикэм щыубзыхуныр, 
къэралыр инвесторхэм щIэгъэкъуэн зэ-
рахуэхъуфыну хэкIыпIэхэр къэгъэ нэ-
Iуэныр. ПроектыщIэхэр лажьэу егъэжьэ-
ным и гугъуи ящIащ, зэман гъунэгъум        
а унэтIыныгъэм щызэфIагъэкIынухэри 
яуб зыхуащ. КIуэкIуэ Казбек Прави-
тельствэм пщэрылъ щищIащ инвестицэ 
Iуэхухэр зи нэIэ щIэтыну штаб къызэ-
ригъэпэщыну.

Сыжажэ Хьэсэн жиIащ Шэджэм щIы-
налъэм шыщхьэуIум и 1-м щIидзауэ гек-
тар 200 зыубыдыну теплицэ ухуэным 
 хуэ гъэза лэжьыгъэхэр инвесторым зэ ры-
щ ригъэкIуэкIыр. Республикэм къыбгъэдэ-
кIыу инвесторым инфраструктурнэ дэ Iэ-
пыкъу ныгъэ игъуэтынущ, проектым  теу хуа 
зэгурыIуэныгъэм хэлъ административнэ 
 къалэнхэри ягъэзэщIэнущ. Хуа бэ щым 
лэжьэн щIидза нэужь, зы илъэсым къри-
убыдэу хадэхэкI тонн мин 50 хуэдиз къы-
щагъэкIыфынущ абы. Ар щIыналъэм 
къы щалэжь валовэ продуктым и процен-
ти 10 мэхъу, нэхъыщхьэращи - цIыхуищэ-
хэм лэжьапIэ IэнатIэ щагъуэтынущ. Пра-
вительствэмрэ инвесторымрэ яубзыхуа 
пIалъэм тету Iуэхухэр зэфIыхьэмэ, Iуэху-
щIапIэщIэм лэжьэн щIидзэнущ дызыхуэ-
кIуэ илъэсым и шыщхьэуIу - фокIадэ 
мазэхэм.

Промышленностымрэ энергетикэмрэ 
щагъэзащIэ инвестицэ проектхэм я гугъу 
ищIащ КIарэ Эльдар. «Русгидро» ПАО-м и 
мурадщ Псыгуэнсу псым ГЭС-щIэ три-
щIыхьыну. А проектым сом меларди 4,3-
рэ и уасэщ, ухуэныгъэр 2024 гъэм и пэ-
щIэдзэм ирихьэлIэу зэфIагъэкIыну яуб-
зыхуащ, ухуэныгъэм яужь итынущ цIыху 
50. Псыгуэнсу МГЭС-м и лъэщагъынущ 
МВт 23,4-рэ икIи зы илъэсым къриубыдэу 
ику иту кВт.сыхьэт мелуан 87,1-рэ къы-
хуэлэжьынущ. И зэхэлъыкIэкIэ станцым и 

ефIэкIыныгъэхэм ящыщщ псыIущIэ зэ-
римыIэнур, абы нэхъ мащIэ ищIынущ 
ухуэныгъэм текIуэдэнур. Абы къыдэкIуэу 
ГЭС-щIэ мыиным къигъэсэбэпынущ Шэ-
рэдж гидроэлектростанцищ зэпыщIахэу 
ищхьэIуэкIэ щаухуахэр зэрылажьэ, псы е-
жэхым кърихьэх пшахъуэхэр зыхазыкIа 
псыр.

КIуэкIуэ Казбек къыхигъэщащ про мыш-
ленность псынщIэм зэрызиужьыр. Ап-
хуэдэу, Бахъсэн къалэм лажьэу щау-
тIыпщыну я мурадщ «Военторг»-м и за-
казхэр щагъэзэщIэну дэрбзэр IуэхущIа-
пIэ. Абы цIыху 200-м IэнатIэ щагъуэтынущ. 
Нэхъ пасэу Налшык къыщызэIуахащ 
 лэ жьакIуэ 800-м ятещIыхьа дэрбзэр Iэна-
тIэ. Iэтащхьэм зыхуэфащэ IэнатIэхэм 
пщэ рылъ ящищIащ а унэтIыныгъэм теу-
хуауи инвесторхэм епсэлъылIэну.

Инвестицэхэр зыхэплъхьэ хъуну унэ-
тIыныгъэхэм щытепсэлъыхьым щхьэхуэу 
къыхагъэщащ хъыбарегъащIэ техноло-
гиехэм епхахэр. Мусуков Алий зэрыжи-
IамкIэ, а унэтIыныгъэм зегъэужьыным 
хуэу нэтIа зэпсэлъэныгъэхэр мы зэманым 
драгъэкIуэкI «ITV» компанием. Налшык 
щолажьэ сом мелардитхум щIигъу 
 мылъку зэзыгъэкIуэкI, абы тещIыхьа хэ-
хъуэхэри республикэ бюджетым къы-
хэзылъхьэ компаниеу щы. Абыхэм цIыхуи 
160-рэ щолажьэ икIи IT-унэтIыныгъэм 
фIыуэ хэзыщIыкI IэщIагъэлIхэм щIэуп -
щIэу яIэми хохъуэ. Республикэм къыщы-
хах еханэ классхэм щIэс ныбжьыщIэхэу 
математикэ фIыуэ зыщIэхэр, IT-техно-
логиехэм адэкIэ нэхъ куууэ хурагъэджэн 
папщIэ. Премьер-министрым жиIащ 
 Правительствэр IT-парк къызэгъэпэ щы-
ным зэрелэжьыр, абы студентхэр икIи 
щеджэу, икIи щылажьэу Iуэхур зэтеухуауэ 
щытынущ. 

«Апхуэдэ Iуэху къызэгъэпэщыкIэм фIы-
уэ къыдэкIуэнухэм ящыщщ IэнатIэм 
пэIэщIэу лажьэм и гуащIэм къыпэкIуэр 
урысей компаниехэм я IэщIагъэлIхэм 
 къахьым хуэдиз зэрыхъунур, абы къи-
кIыращи, ди IэщIагъэлIхэр республикэм 
щыпсэуж, щылэжьэж хъунущ, - къыхи-
гъэщащ Iэтащхьэм. - Шэч хэлъкъым дэ 
 IT-IэщIагъэлIхэр дгъэхьэзырыжын зэ ры-
хуейм. Ди школакIуэ цIыкIухэр а унэтIы-
ныгъэмкIэ щIыналъэзэхуаку, урысейпсо 
зэ хьэзэхуэхэм къызэрыхэжаныкIри абы -
кIэ къэщхьэпэнущ».

Туризм IэнатIэм епха инвестицэхэр 
щызэпкърахым ЩоджэнцIыкIу Мурат 
жиIащ, дызэрыт гъэм и япэ илъэс ны-
къуэм республикэм туристу къакIуэхэм я 
бжыгъэм процент 23-кIэ зэрыхэхъуар, 
2020 гъэм и апхуэдэ дыдэ пIалъэм елъы-
тауэ. ЩытыкIэм иджыри зихъуэжыр -
къым икIи зыгъэпсэхугъуэ лъэхъэнэм 
 щигуащIэгъуэм деж хьэщIэхэр зыщIэсы-
ну пэшхэр зэпэубыда мэхъу. КIуэкIуэ Каз-
бек жиIащ хьэщIэщхэр гъэлэжьэным 
пыщIа инвесторхэм Къэбэрдей-Балъ-
къэрым и зыгъэпсэхупIэ щIыпIэхэм инвес-
тицэ проектышхуэу тху щагъэзэщIэну зэ-
рамурадыр. Зэман гъунэгъум щIадзэнущ 
абы теухуа зэпсэлъэныгъэхэр компание-
хэм драгъэкIуэкIыным.

Iэтащхьэр зэIущIэм и кIэм къытеувыIащ 
«Этана» промышленнэ комплексым ехьэ-
лIа проектым. Абы 2011 гъэм щIадзауэ 
щытащ, ауэ ухуэныгъэр къызэтрагъэу-
выIауэ щытащ щIыналъэм дежкIэ абы 
мыхьэнэшхуэ зэримыIэжынум и щхьэу-
сыгъуэкIэ. «Инфраструктурэ псори - га-
зыр, уэздыгъэр, псыр, гъуэгухэр - зиIэ 
щIыпIэр бгъэхьэулей хъунукъым», - къы-
хигъэщхьэхукIащ абы. «Дэ зи гугъу тщIыр 
«экономикэ щхъуантIэ» къызэгъэпэ щы-
нырщи, абы къикIыр зэманым декIу, 
 экологием зэран хуэмыхъу проектхэр 
 дгъэ зэщIэнырщ, абы и лъэныкъуэкIэ 
 республикэм зэфIэкIышхуэхэр иIэщ, 
мэкъу мэш проектхэр къызэгъэпэщынри, 
мэкъу мэш продукцэм елэжьыным те-
щIыхьа проектхэри яхэту», - къыхигъэ-
щхьэхукIащ абы. КIуэкIуэ Казбек Прави-
тельствэм къалэн щищIащ абы къы-
щIэупщIэ IэнатIэхэм епсэлъылIэу, ар 
 экономикэм и фейдэ зыхэлъ щIыпIэ, ин-
весторхэм къыдэзыхьэхыну щытыкIэхэр 
къыщызэгъэпэща ящIыну.

КъБР-м и Iэтащхьэмрэ
Правительствэмрэ я пресс-IуэхущIапIэ.

Республикэм и экономикэм 
зегъэужьыным и лъабжьэхэр

Я  зэфIэкI  псори
ирахьэлIэ

Къэрал  къулыкъущIапIэхэм                              Политикэ                              Жылагъуэ                              Мэкъумэш  IэнатIэ                              Махуэгъэпс

КъБР-100

Къалмыкъ БетIал зи пашэ большевик партым и Къэбэрдей-Балъкъэр обкомым хэтхэр.

цIыхуми хуэдэу, дэри дыхуейщ хэ-
гъэгухэр, лъэпкъхэр зэгурыIуэу зэ-
дэпсэуну. Абыхэм яку зэныкъуэкъу 
къыщихъуэм деж, мыгузэвапIэ иIэ-
къым. Гум ищтэркъым, хьэлэ бэлыкъ 
къаIэтын гуращэкIэ, тхыдэм къыщы-
хъуа гуэрхэр фIэгъэнапIэ ящIыжурэ, 
зы лъэпкъыр адрейм щрауштыр. 
 Гутегъэхуэгъуейщ адыгэм пцIы 
 къы щытралъхьэри. Иджыпсту къэ-
ралым и журналист, тхыдэдж, къы-
зэрыгуэкI щIэгъэс такIуэ гуп ерыщу 
тотхыхь, топсэлъыхь ди лъэпкъым 
езым я хэкужь зрахужауэ, я щхьэ-
зыфIэ фIагъкIэ е хунэмысагъкIэ ду-
ней псом езыр-езыру зытракъухьауэ 
адыгэ хэм шэч ирагъэщIыну, адрей-
хэм ар я фIэщ ящIыну.

МЫ псалъэмакъыр къызыпкъры-
кIыр журналист Джерелиевскэ 

 Борис и тхыгъэ «ЖылакIэ» - лъэпкъ-
хэм я кIуэдыжыкIэ» зыфIищаращ.

Адыгэм хэкур зэрабгына хъуам Дже-
релиевскэр топсэлъыхь а Iуэху ды-
джым и зы лъэныкъуэ закъуэ хиубы-
дыкIауэ, абы щыгъуэми зэрылъэкIкIэ 
зэблишу. Тхыгъэм дыпэджэжу къэ-
лъытэн хуей нэгъуэщI куэд зэрыщыIэр 
утыку къэтщIынут.

Зы гупсыси, зы еплъыкIи щIыпIэ 
нэщIым къихъуэркъым, ахэр сытым 
щыгъуи Iуэху, гуращэ гуэрым телэжьэн 
хуейуэ къагъэщI. Адыгэм лъэпкъкIуэд 
къыхуамыгъэкIуауэ жызыIэр къэра-
лым и тхыдэр зэрыхуейуэ ятхыжыну 
зэрыубыда гупращ. Зызрапщытыр 
Iуэху куущ, лъэныкъуэ куэд къызы-
хэлъытапхъэщ, абы къыхэкIыу щыIар 
щымыIа пщIыныр гугъу дыдэ хъуну -
щи, гъащIэ къэзыгъэщIа, щIэныгъэ 
зиIэхэр зэгухьауэ, Урысейм и тхыдэм 
лъэпкъкIуэд къыщымыхъуауэ, къы-
щыхъункIэ хъунуи щымытауэ щаIуэж. 
Пэжым ещхь псэлъэкIэ яIэщи, Iуэху 
ищIу тхыдэр фIыуэ зымыджа цIыхум и 
фIэщ ящIыфынущ.

Апхуэдэщ, псалъэм папщIэ, ищ-
хьэкIэ зи гугъу щытщIа Джерелиевс-
кэм и тхыгъэр. Ди гуауэшхуэм нэ-
хъапэкIи тетхыхьахэм ягухьэри, мы-
быи хэлъхьэныгъэ ищIащ щапхъэхэр 
къихьурэ, и IэдакъэщIэкIым еджэну-
хэм я псэм зэрылъэIэсын псалъэ къы-
хищыпыкIыурэ. Пэжыр пцIы щIын, 
 зэ рыщытар зэрыщымытауэ къыщIе-
гъэдзын - аращ пщэрылъ зыхуищIы-
жар. Бзаджэу бгъэдыхьащ и гуращэм. 
И псалъэр къыщришажьэр Шинкубэ 
 Бэгърат и «ЖылакIэ» романращ. Абы 
етх мыпхуэдэу: «ЖылакIэ» романым и 
гъэщIэгъуэнагъыр нобэ щIе мыхуэхыр 
ар Iэзэу тха зэрыхъуам и закъуэкъым. 
Iуэхур зыIутыр аращи, лIэ щIыгъуэрэ 
ныкъуэ ипэкIэ къэхъуа гуауэр иджы  
 политикэм ирашэлIэжыну, куэд щIауэ 
жэщIыжа зэныкъуэкъумрэ лъагъу-
мыхъуныгъэмрэ къагъэхъеижыну 
 йолIалIэ къару хэха гуэрхэр. Абы теу-
хуауэ уасэншэщ Шинкубэм и романыр, 
тхыдэм ирисондэджэрхэм япоуври».

КIэщIу жыпIэмэ, адыгэм лъэпкъ-
кIуэд къызэрырамыщIылIар Шинку-
бэм пэжу къигъэлъэгъуэжауэ жеIэ. 
Тхыгъэм и кIэм «тхакIуэ щэджащэкIэ» 
Бэгърат йодэхащIэ, щыхьэт ищIыр 
къызэрымыкIуэ цIыхуу зэрыщытым -
кIэ езым жиIэм и уасэр дригъэуеину. 
ДрикIуэнщ мы журналистым и тхы-
гъэм, жиIэхэм я пэжагъыр къэтпщы-
тэурэ. Абы етх: «Адыгэм лъэпкъкIуэд 
яIауэ ерыщу къэзылъытэхэр Урыс-
Шэр джэс зауэм щыщIидзауэ къызы-
дэбжэр Мэздэгу быдапIэр щаухуа-
ращ…»

Пэжщ, адыгэ псори абы къыдобжэ. 
1735 - 1739 гъэхэм Урысеймрэ Тыркум-
рэ зэзэуащ. Ар щиухам зэращIылIа 
 зэгурыIуэныгъэмкIэ, XVI лIэщIыгъуэм 
лъандэрэ Урысейм и жьауэм щIэту 
къэгъуэгурыкIуа Къэбэрдеишхуэри 
Къэбэрдей ЦIыкIури зи щхьэ хуитыж 
къэралыгъуэу ягъэуващ, Урысеймрэ 
Тыркумрэ зэпэщIэзых щIыналъэу яку 
дэтыну. Хы ФIыцIэм и кхъухь три-
гъэхьэну хуимыту Урысейм къыпа-
гъэувати, апхуэдэ зэгурыIуэныгъэр а 
къэралым дежкIэ къезэгъыртэкъым, 
еувэлIэн хуей хъуами. ХэкIыпIэ лъы-
хъуэнут, дауи.

АдэкIэ Джерелиевскэм етх: «1810 
гъэм нэсыху Урысейм Кавказым дри-
гъэкIуэкIар зэрызыщихъумэн полити-
кэщ. Мэздэгу быдапIэр яухуа нэужь, 
илъэс 50-м и кIуэцIкIэ къэзакъхэри 
урысым и дзэри Псыжь и ижьырабгъу 
лъэныкъуэм щысащ, «адрыщI хьэ-
кIэкхъуэкIэхэр» къатемыуэным кIэ-
лъыплъу. Шэрджэсхэм я щIым зра-
пщытын гуращэ яIакъым, Псыжьрэ 
Лабэрэ щызэпрыкIар зэзэмызэххэщ, 
ари къыщыхъуар бгырысхэр къатеуэр 
ирахужьэжурэщ».

АдыгэщIым зрапщытащ. Пэжщ, зауэ 
гуащIэ къращIылIэртэкъым, ауэ сыту 
пIэрэт зыщIашыIэр? Джерелиевскэм 
жыхуиIэ илъэс 50-м къриубыдэу Уры-
сейм щекIуэкIам дриплъэжынщ:

1760 - 1764 - уней е къэрал завод, 
фаб рикэхэм щылэжьэн хуейуэ кIэ-
рапха мэкъумэшыщIэхэм Уралым зы-
къыщаIэт зэпыту екIуэкIащ.

1768 - 1774 - урыс-тырку зауэр екIуэ-
кIащ.

1771 - цIыху куэд зыхьа емынэ узыр 
Мэзкуу дэлъащ, унафи жьэгуфи щы-
мыIэжу псори хьэжэпхъажэ ищIауэ.

1772 - Лыхь жылэр (Польшэр) ягуэ-
шыжащ.

1773 - 1775 - IэщэкIэ зэщIэузэда 
мэкъу мэшыщIэхэм зыкъаIэтащ, Пу-
гачёв Емельян я пашэу.

1783 - Кърымыр зыгуигъэхьащ.
1783 - 1797 - къэзахъ цIыхубэм зыкъа-

Iэтащ, Датов Срым я пашэу.
1787 - 1791 - урыс-тырку зауэр екIуэ-

кIащ.
1788 - 1790 -Урысеймрэ Швециемрэ 

зэзэуащ.
1793 - Лыхь жылэр етIуанэу ягуэшащ.
1795 - Лыхь жылэр ещанэу ягуэшащ.
1799 - Суворовыр Италиемрэ Швеци-

емрэ зэуакIуэ кIуащ дзэ и гъусэу.
1804 - 1813 - Ираным езэуащ.
1806 - 1812 - урыс-тырку зауэр екIуэ-

кIащ.
1808 - Швецием езэуащ.
1812 - Наполен Урысейм къытеуащ.
Абы хэлъхьэж гъей куэдрэ къызэ-

Тхыдэр зэрыхуейуэ
къыщIезыгъэдзхэр

рыхъуар. XVIII лIэщIыгъуэм илъэс 
 34-рэ хэтащ гъавэ къащемыхъулIа, 
цIыхур шхынщIэлIэу къызэхэнауэ, XIX 
лIэщIыгъуэм и япэ щIэлъэныкъуэм 
 35-рэ гъей къэхъуащ. А псом къэра-
лым и лъэр щIех, мыхьэнэшхуэ зиIэу 
къилъытэ Iуэху гуэрхэри зэкIэ IэщIыб 
ищIын хуей мэхъу. Апхуэдэт Кавказыр 
къэзэунри.

Урысей пащтыхь Павел Езанэр зэры-
тета тIэкIум хуэзэу, пэжщ, Кавказым 
къезэуэн гупсысэр тепщэу щытакъым. 
Урыс политик Жигарев Сергей къы-
зэрилъытэмкIэ, ар хущIэкъурт и анэ 
Екатеринэ ЕтIуанэм зэрихьа полити-
кэм пимыщэну. Павел Езанэм къэ-
зылъ хуар фIыуэ зэримылъагъум и 
фIы гъэт Кавказым щыIэ дзэр зэры ри-
шыжар.

Адыгэпщхэм Мэздэгу быдапIэр къы-
зэралъытар езыхэм къазэ рыпэщIэувэ 
Iэмалущ. Абыхэм къагурыIуэрт а бы-
дапIэр урысыр хэкум къызэрихьэм, 
зэрызыщигъэбыдэм и щыхьэту зэрыу-
выр. БыдапIэр яухуэн папщIэ адыгэ-
щIым щыщ IыхьэфI яубыдат. Къи-
мыдэкIэ, зи щхьэ хуимыт адыгэ мэкъу-
мэшыщIэхэр щIэпхъуэжурэ а быда-
пIэм зыщагъэпщкIурт, я унагъуэцIэхэр 
яхъуэжырт, чыристан диныр къащтэр-
ти, зи IэмыщIэ илъахэм я Iуэху къа-
хэмылъыж хъурт. Къахуэнэхэм елъы-
тауэ щIэпхъуэжхэр куэд дыдэ мыхъу-
ми, мыдрейхэм щапхъэ яхуэхъурт Iум-
пIафIэу щымытынымкIэ. Ари хэтт 
адыгэпщхэр зыгъэгубжьым. Мэздэгу 
быдапIэр Iуихыжыну елъэIуу зэкъым 
абыхэм лъэIу тхылъ Екатеринэ ЕтI-
уанэм зэрыхуагъэхьар, ауэ арэзы 
 къадэхъуакъым, иужьым щхьэтехауэ 
къажриIащ: зэи Iутхынукъым, абыкIэ 
зэи арэзы дыхъунукъым.

Аращ адыгэпщхэр быдапIэм къытра-
гъэзэжурэ теуэныр къызыхэкIар. Сыт 
хуэдэ лъэпкърат апхуэдэ дыдэу зы-
мыщIэнур, адыгэм яIа щхьэусы гъуэ-
хэм хуэдэ яIэмэ?

Арэзы урихъункIэ Iэмал зимыIэу 
Джерелиевскэм етх: «Мэздэгу быда-
пIэм зыщагъэпщкIурт я адэ-анэм Тыр-
кум иращэну унафэ зытращIа сабий-
хэм». Сабийхэр щIэпхъуэжуи сощI, ауэ 
зи быныр зыщэжыну зигу къэкI адыгэм 
яхэтакъым. Къэхъуащ цIыху щады гъуи 
щащи. Апхуэдэ щIэпхъаджагъэ зылэ-
жьыр мылъку щхьэкIэ сытри зыщIэну 
хьэзыр цIыху Iейхэрат. Адыгэм къэ-
зылъхуамрэ къыдалъ хуамрэ папщIэ 
сытри яхуэщIэну  къэгъуэгурыкIуащ. 
Iуэхугъуэшхуэ къи Iэ тауэ тепсэлъыхьым 
тегъэщIапIэ ищIын хуейр хабзэу къе-
кIуэкIращ - армыхъумэ зэзэмызэ е 
зэрымыщIэкIэ къэхъуракъым. Адыгэ 
адэ-анэм я бы ныр лъаIуэурэ ящэным 
Iуэхур щы хуэ кIуар хэкум ирахуа 
нэужьщ - мэжэщIалIэу яфIэлIэ сабий-
хэр псэууэ къы зэ транэным ирихулIэрт.

ЦIыху щэным теухуауэ щапхъэу 
къэпхь хъунущ Суворовым хъыджэбз 
щIалэ дыдэ къищэхуу нэгъуей хъаным 
тыгъэ зэрыхуищIауэ щытар. Хабзэ 
 лъагэм хапIыкIа цIыхум сытым щхьэ-
кIэ ищIат апхуэдэу? Езыр нэгъуэщI 
лъэпкъ хэм езауэрт, хьэкIэкхъуэкIэ 
щытыкIэ яIэу жиIэурэ. Хуэбгъэфащэ 
зэрыхъунумкIэ, урысхэми я хамэтэ-
къым цIыху щэнымрэ къэщэхунымрэ. 
Урысейм и тхыдэджхэр а тыгъэм 
зэреджар «дипломат IуэхузехьэкIэщ». 
Абы иужькIэ Суворовым нэгъуейхэм 
лъэпкъкIуэдыр къахуигъэкIуащ.

Дыхэплъэнщ Урысей къэралыгъуэм 
цIыху щэн-къэщэхуным теухуауэ и Iуэху 
зыIутам, адыгэм апхуэдэ щхьэусы-
гъуэкIэ къезэуэну щыпыхьакIэ. Къэтщ-
тэнщ Павел Езанэм и тетыгъуэр. 
Мэкъу мэшыщIэхэр ящэну хуитт, ауэ зы 
унагъуэм щыщхэр зэкIэрачыртэкъым. 
1796 гъэм хабзэ къыдэкIащ мэкъумэ-
шыщIэхэр зэрыхуейуэ зы щIыпIэм 
икIыу адрейм кIуэну хуимыту. Павел 
Езанэм зэпымычу игуэшащ и мэкъу-
мэшыщIэхэр. Илъэситхут ар зэрыте-
тари, абы къриубыдэу цIыху 530-рэ 
итащ. Екатеринэ ЕтIуанэр илъэс 34-кIэ 
тетати, итар 850-щ.

Урысейм цIыху щащэ, щат, щагуэш 
жиIэу зы къэрали къытеуакъым, езым 
Кавказым апхуэдэ Iуэхухэр щигъэу-
выIэн хуейуэ жиIэри дзэ къришащ.

Джерелиевскэм зауэ къэхъеям и 

щхьэусыгъуэхэм ящыщ зыуэ къегъэ-
лъа гъуэ лъыщIэжыр лъэпкъым къы-
декIуэкIыу зэрыщытар. Пэжщ, диIащ 
апхуэдэ хабзэ. Зэрыхуейуэ зэрыукIы-
жыртэкъым, ауэ зи цIыху яукIам, ягъэ-
пудам, уIэгъэ ящIам, зи цIыхубз и 
нэмыс къыжьэхэуахэм ялъ ящIэжырт. 
Люлье Леонтий итхыгъащ: «Бгырыс-
хэм дежкIэ лъыщIэжыр къыпхужьэдэ-
мыкъуэн, IэубыдыпIэншэ хьэл-щэну 
аратэкъым, корсиканхэм я лъыщIэ-
жыкIэм ещхьу. Адыгэхэм дежкIэ ар 
цIыхум и щхьэм хуищIыж пщIэм, 
цIыхубэм я Iуэху еплъыкIэм къыпкъ-
рыкI пщэрылъщ, лъыр лъыкIэ пшыны-
жыным къыхокI». Къэрал хэгъэзы хьы-
ныгъэ щыземыкIуэ лъэпкъым дежкIэ 
лъыщIэжыр къезэгъ хъуат, щIэпхъа-
джагъэ къэмыхъуным телажьэу. Лю-
лье адэкIэ къыхегъэщ езыр ди щIы-
пIэм къыщихьам ирихьэлIэу лъыщIэ-
жыр кIащхъэ хъуауэ зэрыщытар, 
апхуэдэ къэхъумэ, ягъэщIагъуэу.

Джерелиевскэм къытхужиIэхэм 
ящы щу ущIэмыдэуэфынщ адыгэпщ-
хэр зэпэщIэту зэрыщытар. Абы на-
сыпыншагъэ къишэрт. Къэбэрдеиш-
хуэмрэ Къэбэрдей ЦIыкIумрэ зэры зэ-
пэщIэувам къыхэкIащ Джылахъстэ-
нейм я уэркъхэр къащхьэщыжыну 
Уры сейм елъэIуныр. Ахэр хуейт уры-
сым и щIы кIапэ къыIахыу абы итIыс-
хьэну. Урысейр абыхэм нахуэу къа дэ-
Iэпыкъуфынутэкъым, адыгэхэр Iэп-
хъуэ ныр фIэфI хъуами. 1739 гъэм Тыр-
кум иращIылIа зэгурыIуэныгъэр зэран 
хъурт. Абы теухуауэ урыс тхыдэдж 
 Бутков Пётр итхащ: «Иджыри къэс 
Уры сеймрэ Кавказымрэ я гъунапкъэ-
хэр игъащIэ лъандэрэ зэрыщытам те-
тащ, ауэ иджы урыс къуажэхэр Кав-
казым и гъунэхэм къотIысэкI, Тэр-
чыпсым дэкIуейуэ IуотIысхьэ; Сулак 
бы дапIэри къызэрагъэпэщыжыну гуп-
сысэ щыIат. А къуажэхэм Кавказым 
щыпсэу лъэпкъхэм щыщ дагъэтIыс-
хьэну щогугъ: чыристан диныр къэзы-
щтэ осетинхэр, кистхэр, адыгэхэр, 
апхуэдэу ермэлыхэр, куржыхэр. Абы 
фейдэуэ хэлъыр КизлярыщIым цIыху 
нэхъыбэ исыхукIэ лейзехьэхэр нэхъ 
Iэсэ пщIыну тынш хъунущи аращ».

Тэрчыпсым къуажэхэр IуагъэтIыс-
хьэу унафэ къызэрыкъуэкIыу, Къан-
шокъуэ Кургъуокъуэ Бытырбыху дэс-
хэм закъригъэщIащ и цIыхухэр и гъу-
сэу езыр абы яхэтIысхьэну зэры хьэ-
зырымкIэ, адрей лъэпкъхэри Iэпхъуэну 
зэрытригъэгушхуэнумкIэ. ЖиIэр зэры-
пэжым и щыхьэту, чыристан диныр 
 къищтащ, Иванов Андрей цIэр къы-
фIащащ, и щхьэгъусэри и бынри 
чыристан хъуащ. Ар подполковник 
ящIащ, улахуэфI къыпэкIуэу, Чер-
касскэ-Канчокину зитхыну хуитт, езым 
дыщэу, и блыгущIэтищым дыжьыну 
медаль къратащ».

«КъэунэхуагъащIэ чыристан джына-
зыр хагъэдат щыпсэуну къыхихынум-
кIи, Тэрчыпсым и сэмэгурабгъум щыIэ 
Мэздэгу Iэхэлъахэр нэхъ къищтащ. 
1763 гъэм абдежым быдапIэ щаухуэн 
щIадзащ, къэрал мылъкум къыхэ кIыу 
Кургъуокъуэрэ подполковник Гаакрэ 
унэ зырыз щыхуаухуащ…», - етх Бут-
ковым. Подполковникым и тхылъым 
къыщыхегъэщ адыгэпщхэм я щхьэ-
хуитыныгъэм тешыныхьурэ, а быда-
пIэр зэтракъутэну куэдрэ яужь зэри-
хьар.

Мэздэгу Iэпхъуа адыгэхэм ятеухуауэ 
Джерелиевскэм жеIэ: «Хэшыпсы хьын-
ри чыристан дин къащтэнри Iэмалын-
шэу щыттэкъым. Урысым гухьа бгы-
рысхэм я пщэ къыдэхуэр зы закъуэт - 
зыгухьам хуэарэзын, я хабзэм тетын. 
Абы пэкIуэу абыхэм я щхьэр хъума 
 хъурт, я Iуэху зэрыхуейуэ зэрахуэ -
жырт, мамыру псэурт, нэгъуэщI фIы-
гъуэхэри яIэт (хьэкъулэ ирагъэтыртэ-
къым, дзэм хэмыхьэми хъунут, зэ-
рыIэпхъуам пэкIуэу ахъшэ къратат). 
Абыхэм я хабзи, я дини зыми и гугъу 
ищIыртэкъым».

Ари пэжкъым. ЩIэпхъуэжу быда-
пIэм кIуэхэм чыристан диныр къащтэн 
хуейт зи IэмыщIэ илъам и Iуэху къы-
хэмылъыж, быдапIэм щыпсэу чырис-
танхэм хуэдэу я щхьэр хъума хъун 
 папщIэ. Диныр щихъуэжкIэ и цIэри 
 хъуэжын хуейти, ар адыгэжтэкъым. 

Арат дэни щыхабзэр. Урыс пащтыхь 
Иван Грознэм Къэзан къищта нэужь 
тэтэрхэм чыристан диныр кърагъа-
щтэу хуежьащ. Абдежым я тэтэрыныр 
яухырт.

Джерелиевскэм адыгэхэр егъэ-
къуаншэ Мэзкуу къэралыгъуэм теуа 
лъэпкъхэм зэрахэтамкIэ. Адыгэхэр 
 Куликовэ губгъуэм ираукIыхьа Мамай 
дэщIу зэрызэуар фIэфIкъым. Арат, 
жеIэ, Урысей къэралым и гъунапкъэ-
хэр игъэбыдэну ипщэкIэ щIэIэбар.

Пэжщ, теуэ ящIыныр адыгэхэм къа-
дэгъуэгурыкIуащ, ар хабзэ хэхам тетуи 
екIуэкIырт. Урыс-Кавказ зауэм щIи - 
 дза нэужьщ адыгэпщхэр, адыгэ уэркъ-
хэр хабзэм пщэрылъ къащищIхэм 
 ебакъуэу щыхуежьар. Урыс къуажэхэм 
теуэрт, езым я щIым къихьахэм езауэу 
къалъытэу.

Мамай гуэта адыгэхэм ятеухуауэ. А 
зэман жыжьэм къэхъуам хужыпIэ 
 хъунур мыращ: пщIэкIэ зэуэну кIуа 
адыгэхэм сытым щхьэкIэ утепсэ лъы-
хьын хуей, урысыпщ Рязанскэ Олег 
Мамай и лъэныкъуэу щыувакIэ?! Дэ-
Iэпыкъуэгъу хуигъэкIуащ, урысхэр зэ-
рыкIыну лъэмыжхэр икъутащ, зауэм 
къелауэ къэкIуэжхэр ихъунщIащ, гъэр 
ящIауэ къахухэр къатрихащ. Апхуэдэ 
щIыкIэкIэ езым и зауэлI мащIэ хъуа хэр 
иригъэкъужынут, и пщыгъуэ тхьэмыщ-
кIэ хъуам зригъэужьыжынут.

Мамай жиIауэ ятх мы псалъэхэр: «Сэ 
сы-Мамайщ, сэ сылъэщщ. Сытеуб-
жьытхащ сэ хабзэжьхэми Ясэми, сэ 
тезгъэува хъанхэр зыгуэрхэм нэпцIу 
къызэралъытэми. Тетыгъуэр пхъэкIэн 
джэгум хуэдэщ. Джэгу». Мамаи Кули-
ковэ губгъуэри щымыIэххауэ трагъэ-
чыныхь языныкъуэ тхыдэджхэм, ауэ 
Мамай и псалъэу жыхуаIэхэм темыта 
урыс пащтыхьхэм яхэмыту къысщохъу.

Джерелиевскэ Борис ину жеIэ 
адыгэм лъэпкъкIуэд кърамыщIылIа -
уэ. Сыхуейщ а зауэм хэтахэм, зи уна-
фэкIэ екIуэкIахэм ятхыжам щыщ щап-
хъэу къэсхьыну.

2003 гъэм Мэзкуу щыIэ «Алгоритм» 
тхылъ тедзапIэм къыщыдэкIыжащ 
Кав казым щыIа пащтыхьныкъуэ Ми-
хаил Николай и къуэм и дэIэпыкъуэ-
гъуа, Кавказым щыIэ урысыдзэм и 
 Iэтащхьэу щыта генерал-лейтенант 
Фа деев Ростислав «Кавказ зауэ» зы-
фIищауэ щыта и тхылъыр. Абы щетх: 
«Кавказым и къухьэпIэ лъэныкъуэм 
щыдуб ла зауэмкIэ къэтхьынури абы и 
екIуэкIыкIэнури зыкIи ещхьтэкъым 
 къуэкIыпIэ лъэныкъуэм щекIуэкIам… 
Шэрджэсхэм я щIыпIэр европей хым и 
Iуфэм зэрыщыIэм, абыкIэ дуней псом 
епха зэрыхъум къыхэкIырт щыпсэу 
лъэпкъхэр къэбзэукIэ Iуэхур зэрызэ-
фIэмыкIынур. А щIыпIэр Урысейм къы-
Iэрыхьэным нэгъуэщI Iэмал иIэтэ-
къым, къэгъазэ имыIэу урыс щIыным 
фIэкIа. КъуэкIыпIэм къыщезэгъа хэ-
кIыпIэхэр къухьэпIэм хуэкIуэртэкъым: 
Хы ФIыцIэм и къухьэпIэ лъэныкъуэр 
урысыщI тщIын папщIэ абы щыпсэууэ 
хъуар игъэкъэбзыкIын хуейт… Куэд 
укIын хуейт, адрей къэнам Iэщэр ягъэ-
тIылъыпэн щхьэкIэ… ЩIыпIэм ис 
лъэпкъ хэр зэтеукIауэ Кавказ зауэр 
къэгъазэ имыIэу ухын хуейуэ Евдоки-
мовым къыхилъхьа бгъэдыхьэкIэр 
 политикэ и лъэныкъуэкIи гъэзэщIа зэ-
рыхъунумкIи телъыджэу куут… Бгы-
рыс хэр ихуауэ Кавказым и къухьэпIэ 
лъэныкъуэм урысыр игъэтIысхьэн - 
арат зауэм и иужь илъэсиплIым ды-
зыпэрытар».

Урыс пащтыхь Николай Езанэм граф 
Паскевичым хуетх 1829 гъэм (Тыркум 
езэуэн иуха къудейт): «Апхуэдэ зы Iуэху 
дахэ зэфIэбгъэкIащи, иджы нэгъуэщI 
къыппоплъэ, сэркIэ апхуэдэ дыдэу 
 дахэу, фейдэуэ къыпыкIынумкIэ фIы-
уэ нэхъыщхьэу - зэи зыкъамыIэтыжы-
ну бгырысхэр егъэтIысэхын е абыкIэ 
мыарэзыхэр зэтеукIэн».

«Кавказыр зэрыщыту убыдын хуейуэ 
унафэ къащта нэужь, а зауэр зэриу-
хыну щIыкIэр IупщI хъуат, ауэ и кIы-
хьагъкIэ Санкт-Петербургыр хущIэ-
къуащ лъэныкъуитIми хэкIуадэр гъэ-
мэ щIэным», - етх Джерелиевскэм. 
Абы теухуауи езы зауэм хэтахэм ят-
хыжам деджэнщ. 

«Кавказым и къухьэпIэмрэ къуэкIы-

пIэмрэ я мыхьэнэр зэщхьэщыкIырт         
хы Iуфэм Iусхэр я щIыпIэм къинэжмэ, 
Урысейм ей дыдэ зэрымыхъунумкIэ. 
Псыжь и адрыщIыр урыс унафэм щIэу-
вэным щхьэкIэ, хы ФIыцIэм зы фоч 
зэрыщыуэу щыпсэухэр дэ къытпэщIэу-
вэжу абы ипэ гуащIэу етхьэлIар мы-
кIуэдын щхьэкIэ, егъэкIуэкIын хуейт 
лъыгъажэ зауэ кIыхь, мылъкушхуэ 
текIуадэу щытми… Дэ къуажэ къэс ди 
нэIэ тетыну Iэмал диIэтэкъым, ауэ ду-
нейр щымамырми абыхэм урыс уна-
фэм щIэт цIэр зэрахьэн къудейуэ арат. 
ЗыгуэркIэ зауэ къэхъеймэ, Псыжь 
 къещIылIа щIыналъэр бийр Кавказым 
и гум зэрынэсын бжэ зэIуха хъунут. За-
уэ къэхъеину хъыбар къызэрыIуу, ди 
дзэр 1855 гъэм зэрыта щытыкIэ ды -
дэм къихутэжынут, абы щыгъуэ хуэдэ 
дыдэу и пIэм ижыхьауэ, зыри зэры-
лъэмыкIыр тлъагъуу…

Исхэр зэтеукIэн, дзэм яужь иту урыс 
къуажэхэр гъэтIысын - апхуэдэ полити-
кэм ипкъ иткIэ, 1861 гъэм и гъатхэм 
щы щIэдзауэ 1862 гъэм и гъатхэм нэ-
сыху Псыжь и адрыщIым урыс къуажэу 
35-рэ ирагъэтIысхьащ, шууеидзиплI 
къызыхэкIа унагъуэу 5482-рэ хъууэ.

Адыгэр и щIым къранэжыну сыт 
хуэдэу мылъэIуами, зыри къикIынутэ-
къым. ЛъэIуаи щыIат, ирамыху за-
къуэмэ сыт и лъэныкъуэкIи Урысейм 
дэIэпыкъуну, едэIуэну жаIэу. Къригъэ-
лакъым. Мыадыгэу, сыт хуэдэ лъэпкъ 
хы Iуфэм Iусами, къапэплъэр арат. Зэ-
гуэр зыубыда къэралым и Iэщэр хуи-
мыгъэзэжыным щхьэкIэ ирагъэкъэб-
зыкIынут.

«Кавказым теухуа гукъэкIыжхэр» 
тхылъым Венюков Михаил щетх: «За-
уэр щысхьырабгъу имыIэу екIуэкIырт. 
Дэ лъэбакъуэ зырызурэ дыкIуатэрт, 
бгырысхэр зы цIыхуи къэмынэу дгъэ-
къабзэурэ. Къуажэхэр щэ бжыгъэкIэ -
рэ зэтедгъэсхьат, гъавэм шыхэр хэ-
дутIыпщхьэрт е ауэ зэхэдутэрт. Зы-
гуэркIэ къуажэхэм иджыри цIыху дэсу 
къыщIэкIамэ, занщIэу щхьэхуимыту 
хы Iуфэм яхурти, адэкIэ Тыркум ира-
хурт. Фарс деж абэзэххэм я къуажэхэр 
махуищкIэ мафIэм щисащ, и хъурея-
гъыр Iугъуэ дыджым зэщIищтауэ. Гъэ-
Iэпхъуэныр фIы дыдэу къыдэхъу-
лIэрт…».

Iэпхъуэным цIыхур ехулIэныр Уры-
сеймрэ Тыркумрэ зэрызэгурыIуам тету 
екIуэкIащ, ауэ Тыркум и гугъакъым 
шэрджэсхэр апхуэдиз зэрыгъэхъуну. 
Урысейм къыжриIэрт Iуэхур къызэтра-
гъэувыIэну, ауэ зыжраIэм зэхихыртэ-
къым. Езым Тыркум унафэ хуищIырт 
адыгэхэр урыс гъунапкъэм пэжыжьэу 
игъэтIысыну. 

Филипсон Григорий етх: «Мы ма-
хуэхэм къытIэрыхьар бгырыс зыбжа-
нэм я хьэдэти, я щхьэр паупщIри, 
чэтэным кIуэцIадащ. Вельяминовым 
зы щхьэ къэс тумэн къарет, щхьэ 
 къупщхьэхэр ЩIэныгъэ академием 
ирегъэхь. Аращи, зы бгырыс и щхьэ 
къэс зэзауэ къокI… Хьэдэрэ щхьэ 
пыупщIарэ щхьэкIэ зэныкъуэкъуныр 
Кавказым щызауэхэм хабзэ яхуэ-
хъуащ. Къэзакъхэм я бжым чэтэным 
кIуэцIылъу фIэлъ щхьэхэр япэу щы-
слъэгъуам цIапIагъэрэ гущыкIыгъуэу 
къысщыхъуат».

«Си лъыр къокъуалъэ, шыуаным 
итым хуэдэу, си Iэпкълъэпкъыр мэ-
кIэзыз, жыIэмыдаIуэхэм филъкIэ фи 
щIыр згъэнщIыну апхуэдизкIэ сыщIо-
хъуэпсри… фыпэплъэ, вжызоIэ сэ, си 
хабзэм тету джатэрэ топкIэ фи лъыр 
псыуэ езгъэжэхынущи. Фи псы ежэх-
хэм ирижэнур псы утхъуакъым, атIэ 
плъыжьщ, фи унагъуэм щIэсхэм я 
лъым ириIауэ», - итхырт генерал Ци-
циановым.

Зи тхыгъэ дытепсэлъыхь журна-
листым зэрыжиIэмкIэ, и кIыхьагъкIэ 
Урысейр зыхуеяр бгырысхэм зауэншэу 
ягурыIуэнырщ, сату ярищIылIэну хэ-
тащ, зэныкъуэкъу хэмыхьэну хущIэ-
къуащ. Пащтыхьым и тхыдэджхэм жа-
Iэр нэгъуэщIщ: «… урыс къулыкъущIэ-
хэм языныкъуэхэр щхьэусыгъуэ лъы-
хъуэрт бгырысхэм ятеуэу фочауэ 
макъ кIэ я лъыр къызэщIагъэплъэн 
 папщIэ».

Мис нэгъуэщI щыхьэти. Генерал 
 Слепцовым губжь хэлъу етх: «Сыт хуэ-

дэ хуитыныгъэ яIэ а хьэкIэкхъуэкIэм 
хуэдэхэм мы щIыпIэ телъыджэм щып-
сэуну? Дуней псор зи IэмыщIэ илъ 
Тхьэм и унафэкIэ ди пащтыхь нэхум 
дигъэкIуащ абыхэм я къуажэхэр зэтет-
къутэну, цIыхухъуу Iэщэ зыIыгъыфыну 
хъуар зэтедукIэну, цIыхубзхэм я ныбэр 
етсыпэхыну, хъунщIакIуэ къамылъхун 
хуэдэу…» 

Уегъэдий генерал Ермоловым ит-
хам: «Емынэ узыр (Астрахань къикIа-
хэм Къэбэрдейм кърахьар) дэ къыд-
дэщIырт адыгэм датекIуэнымкIэ, сыту 
жыпIэмэ Къэбэрдей ЦIыкIур ири-
гъэкъэбзыкIри, Къэбэрдеишхуэри ап-
хуэдизкIэ иунэщIати, къарууншэ хъуа-
хэр зэхуэсу къыдэзэуэну ялъэкIыжыр-
тэкъым…».

Грибоедов Александр 1825 гъэм 
 Бегичевым хуетх (Грибоедовыр Ве лья-
миновым и гупым хэтт а зэманым): 
«Ермоловым и цIэм иджыри цIыхухэр 
егъэгужьей, Тхьэм жиIэ а гуакIуагъыр 
абы фIэмыкIуэдыну… Я щхьэр пытлъэу 
дрикIуэнущ, тхыдэми дытоубжьытхэ».

Сытым къыхэкIа Урыс-Кавказ зауэр? 
Абы и жэуапщ Потто Василий итхари: 
«Зауэ мыухыжым и гъуагъуэм имы-
гъэпIейтеиж Урысейм и лIыхъужьхэр 
щыгъупщэнукъым, Кавказым лIыгъэ-
рэ хэкум хуаIэ пэжыныгъэмрэ къыща-
гъэлъэгъуащи. Арыншамэ, езыхэр 
 зауэм хуэщIарэ я щIыпIэм къихъумэ-
жу, а лъэпкъыр къэбгъэIурыщIэныр 
 Iэмал зимыIэу къыщIидзынут. …Ауэ 
хитIым я кум дэлъ Кавказ щIыналъэм 
уриплъэныр ирокъу Урысейр Кавка-
зым пэщIэувэныр фIэкIыпIэ зимыIэу 
зэрыщытар къыбгурыIуэн папщIэ. 
Арат мыбдежым щытепщэну лъэпкъ 
куэдрэ къэралыгъуэ куэдрэ щIэны-
къуэкъуар … ЩIы сэтей бэгъуа зыIэ-
рыбгъэхьэным, зым адрейр яужь иту 
лъэпкъхэр къыптемыуэным и IункIы-
бзэр Кавказрат».

1860 - 1870 гъэхэм, Тыркум къащы-
пэплъэр къагурыIуэри, хэкум икIахэр 
къихьэжыну хуейуэ мызэ-мытIэу къэ-
лъэIуэжат. Апхуэдэ лъэIу тхылъым 
Александр ЕтIуанэм тритхащ: «Къа-
гъэзэжыным теухуауэ псалъэмакъ 
 къудеи щыIэ хъунукъым». Зы мащIэ 
тIэкIущ езым я къарукIэ къэзыгъэ-
зэжыфар.

Джерелиевскэм зы IуэхугъуэкIэ 
арэзы удэхъу хъунущ: «Урысейм иубы-
да щIыналъэр нэщIу къэнэнкIэ къэ-
шынэжри, икIыну трагъэгушхуэу щы-
тамэ, иужьым ирамыгъэкIыным те-
лажьэу щIадзат…» Сыт хуэдиз къэ -
закъ адыгэ хэкум кърамышами, щIыуэ 
къаунэщIар из яхуэщIакъым. Арати, 
адыгэ «хьэкIэкхъуэкIэхэр» хьэлэмэт 
хъужащ. Урысейм къикIахэм къыз-
дэкIуа щIыпIэм хади губгъуи щаху-
зехьэртэкъым, жыг хадэ гъэкIынри, 
Iэщ зехуэнри, бжьэ зехьэнри яхузэ фIэ-
кIыртэкъым, адыгэм а псори гъуэ-
зэджэу къехъулIэу щытами.

Американ тхыдэдж Ричмонд Уолтер 
зэрыжиIэмкIэ, Ермоловым илэжьа 
 закъуэм хыболъагъуэ лъэпкъкIуэдым 
и нэщэнэу Лъэпкъ Зэкъуэтхэм я Зэгу-
хьэныгъэм (ООН) игъэбелджылам 
щыщу тху, Евдокимовым иригъэ кIуэ-
кIар блэкIыпIэ имыIэу лъэпкъыр ихун 
(этническая чистка) политикэщ - Рич-
монд къызэрилъытэмкIэ, «иджы рей 
зэманым щыяпэу къыщIэкIынущ». 
 КъуэкIыпIэ лъэныкъуэм и тхыдэр  
зыдж американ щIэныгъэлI Брайан 
Глин Уильямс къелъытэ хэкукъутэ 
 зращIылIа адыгэ лъэпкъым и щхьэм 
кърикIуар «иджырей Европэм япэу 
къыщыхъуа лъэпкъкIуэду».

«…Нобэ шэрджэс картэр аргуэру 
Уры сейм и зэран къыхэкIын хуэдэу зэ-
рахъуэкIыну хущIэкъу щыIэхэщ, - жеIэ 
Джерелиевскэм. - Иджы Тыркум 
 къыгухьащ Америкэм и Штат Зэгуэт-
хэр, Европей Зэгухьэныгъэр, Куржыр, 
уеблэмэ, Израилыр. Абы папщIэ 
 иросондэджэр илъэси 160-рэ ипэкIэ 
къэхъуа Iуэхугъуэм. Ди къэралым и 
бийхэм къарууэ яIэр ирахьэлIэ адыгэ-
хэмрэ я гъунэгъу лъэпкъхэмрэ я кум 
хьэлэ даукIэным, Кавказым щIэры-
щIэу хьэлэбэлыкъ къыщагъэхъуным».

Ди лъэпкъыр мафIэм щисым псы 
Iэбжьыб къытезымыкIахэм иджып - 
стуи фIырыфIкIэ къыддэщI хуэдэу за-
щIыркъым, езыхэм я политикэм ди 
 гуауэр къыщагъэсэбэпыну аращ. 
ФIэщ хъугъуейщ хэкукъутэ дызэры-
хъуар гурэ псэкIэ зыхащIэу.

Адыгэм и тхыдэ пэжыр зэ мыхъуми 
зэ ятхыжыну пIэрэ? Ари фIэщ хъу-
гъуейщ. Зи псалъэ пхыкI нобэрей тхы-
дэджхэм зытелажьэм дежкIэ къекIу-
ращ ятхынур. Дэ ди Iуэхур зыIутыр нэ-
гъуэщIщ.

ХЬЭЦIЫКIУ Рае,
Урыху (Къугъуэлъкъуей) къуажэм дэт
курыт еджапIэ №2-м и егъэджакIуэ.

ТАБЫЩ Мурат,
«Адыгэ псалъэ» газетым

и щIэныгъэ обозреватель.

Iуэху  еплъыкIэ

